
Unang Bahagi ng Khutbah:

“O kayong mga naniwala, matakot kayo kay Allah nang tunay na pagkatakot,
at huwag kayong mamatay maliban na kayo ay mga Muslim.” (Alo ‘imran: 102)

Mga kapatid sa pananampalatayang Islam, Si Allah ang Nag-iisang
Tagapaglikha ng mga kalangitan at kalupaan. Siya rin ang lumikha kay Adam at sa
kanyang angkan upang mamuhay dito sa Mundo. Ang tanging layunin natin dito sa
Mundo ay sambahin si Allah at upang gumawa ng mga mabubuting gawain upang
makamit natin ang Habag at Kapatawaran ni Allah Subhanahu Wa Ta'Ala. Siya rin
ang gumawa ng Paraiso (Jannat) at Impiyerno (Jahannam). Sinuman ang
tumalima at sumunod sa mga Kautusan ni Allah Subhanahu Wa Ta'Ala ay
gagantimpalaan ng Paraiso at magkakaroon ng buhay na walang hangganan; at
sinuman ang hindi maniwala, sumuway, at gumawa ng masama ay itatapon sa
Apoy na naglalagablab sa Impiyerno.

Mga kapatid, habang may oras at panahon pa tayo upang gumawa ng mga
mabubuting gawain gaya ng mga pagsamba kay Allah at paggawa ng kabutihan
sa kapwa, ay gawin na natin upang makamit natin ang Habag at Kapatawaran ni
Allah. At huwag na huwag natin aaksayahin ang ating mga oras sa mga gawaing
walang kabuluhan na hindi magdudulot ng ating tagumpay dito sa Mundo at sa
kabilang-buhay.



Ang sabi ni Allah Subhanahu Wa Ta’Ala:

‘At kumapit nang mahigpit sa Lubid ni Allah nang sama-sama at huwag
mahati.” (Alo ‘Imran:103)

Huwag natin bibitiwvan ang Lubid ni Allah (Subhanahu Wa Ta’Ala) — ang
Islam. Hawakan natin ito nang mahigpit nang magkakasama’t nagkakaisa. Huwag
tayong maghihiwa-hiwalay o magkakawatak-watak!

Marami sa mga tao sa kasalukuyan ang mas nagpapahalaga sa mga
makamundong-bagay tulad ng mga cellphone, laptop, sasakyan at iba pa. Ang
mga bagay na iyan ay mas binibigyan nila ng halaga kaysa sa pagsasagawa ng
Salah at iba pang mga pagsamba kay Allah Subhanahu Wa Ta’Ala! Tuluyan na
silang nalilinlang ng Mundo na nagliligaw sa kanila ng landas at naglalayo sa
kanila sa layunin kung bakit sila nilikha ni Allah dito sa Mundo. Sinabi ni Allah:

“At hindi Ko nilikha ang mga Jinn at sangkatauhan maliban na Ako ay kanila
lamang sambahin.” (Adh-Dhariyat : 56)

Nlikha ni Allah ang mga Jinn at ang mga tao upang sambahin Siya - Ang
Dakilang Tagapaglikha ng Mundong ating ginagalawan. Ito ang unang hakbang na
dapat maunawaan ng bawat tao kung bakit siya nasa Mundong ibabaw. Sa
pamamagitan ng kaalamang ito, nagiging malinaw ang direksyon ng buhay ng
isang tao habang siya ay namumuhay sa Mundo kung saan siya patungo.
Alalahanin natin na ang buhay na ito ay mayroong hangganan na lingid sa ating
kaalaman. Kasawian para sa mga taong binigyan ni Allah ng isip at sapat na
panahon ng pananatili sa Mundo subalit hindi nila ito napakinabangan sapagkat
hindi nila inalam ang dahilan kung bakit sila nilikha hanggang sa dumating na sa
kanila ang kamatayan.

Mga kapatid, ang tao ay magiging matagumpay lamang dito sa Mundo
hanggang sa kabilang-buhay kapag nagtagumpay ang kanyang mga Salah,
sapagkat iyan ang unang bibilangin sa Araw ng Paghuhukom. Ang Salah ang



unang susuriin sa atin sa Araw na tayo’y ibabangon muli sa Araw ng
Paghuhukom. Kapag ang Salah ay pumasa sa Araw na iyon ay pasado na rin ang
lahat ng ating mga ‘Ibadah at mabubuting gawa. Ngunit kapag ito ay bumagsak ay
bagsak din ang mga susunod pang ‘Ibadah.

Isinalaysay ni Jabir bin ‘Abdullah (radiyallahu ‘anhu), na sinabi ng Sugo ni
Allah (sallallahu ‘alayhi wa sallam):

“Ang susi ng Paraiso ay ang Salah, at ang susi ng Salah ay ang Wudhu.” (Inulat ni
At-Tirmidhi)

Ang ating mga Salah ay siyang magiging susi natin sa Paraiso, kaya
pangalagaan na ito hanggang sa huling araw ng ating pananatili sa Mundo upang
tayo ay mapabilang sa mga taong matatagumpay sa Mundo hanggang sa
kabilang-buhay.

Mga kapatid at mga magulang, akayin natin ang ating mga anak sa
pagsasagawa ng Salah. Ito ay karapatan nila sa atin at isang tungkulin kay Allah
na ating pananagutan sa kabilang-buhay. Kung nais din nating magtagumpay ang
ating mga anak dito sa Mundo hanggang sa kabilang-buhay, pagsumikapan natin
na matutunanan nila ang Salah at maisabuhay nila ito. Ito ang tunay na
pagmamahal at habag sa ating mga anak, hindi ang pagpapakasasa sa mga
materyal na bagay gaya ng mga makabagong gadget na maaaring makasira sa

kanilang pananampalataya, makapagliligaw sa kanila ng landas, at makapaglalayo
sa kanila sa pagsunod at pagsamba kay Allah.

Nawa’y panatilihin tayong matatag ni Allah sa pagsunod sa Kanyang mga
Kautusan at Pagsamba lamang sa Kanya, at datnan tayo ng kamatayan na Siya
ay nalulugod sa atin.

